Cofnodion Cyfarfod Cyngor Tref Porthmadog a gynhaliwyd 

ar Nos Fawrth, 13eg o Fehefin 2017, yn Ystafell Glaslyn, Y Ganolfan, Porthmadog.
Presennol: Cynghorwyr: Simon Brooks (Cadeirydd), Llywelyn Rhys, Selwyn Griffiths, Alwyn Gruffydd, Carol Hayes, Jason Humphreys, Nia Jeffreys, Gwilym Jones, Bethan O. Rees Jones,  Dafydd Lake, Gary Williams.
Ymddiheuriadau: Cynghorwyr : Angharad ab Iorwerth, Melfyn Edwards, Keith Roberts, Richard Williams.
Adroddiad y Cadeirydd:
Croesawyd pawb i’r cyfarfod. Ar ran y Cyngor Tref cydymdeimlodd efo’r Cyng. Alwyn

Gruffydd yn dilyn ei brofedigaeth ddiweddar o golli ei dad. Fel arwydd o gydymdeimlad
gofynnwyd i bawb sefyll am funud. Cyfeiriodd y Cadeirydd hefyd at rai oedd wedi eu heffeithio
gan yr ymosodiadau terfysgaeth ddiweddar ym Manceinion a  Llundain. Diolchodd i’r Cyng. Nia
Jeffreys oedd wedi trefnu gwylnos  deimladwy a phriodol  oedd wedi casglu swm sylweddol 

gefnogi’r rhai a’u heffeithiwyd. Yn yr un modd gofynnodd i bawb sefyll am funud.
Gyda chyfnod yr etholiadau drosodd dymunai longyfarch yr Aelod Seneddol lleol Liz Saville
Roberts ar gael ei hail ethol.

Adroddodd am lwyddiannau pobl leol yn y maes chwaraeon gan longyfarch Gethin Jones o
Borth y Gest oedd wedi ei ddewis i chwarae pêl droed i garfan Genedlaethol tîm pêl droed Cymru
yn eu gêm fawr yn rowndiau rhagbrofol Cwpan y Byd 2018. Yr un llongyfarchiadau hefyd i Fedi
Harris  o Borth y Gest  ar gyfer tîm nofio i gystadlu yng Ngemau Ieuenctid y Gymanwlad yn y 
Bahamas. Cyfeiriwyd hefyd at gamp Siân Williams aelod o Glwb Rhedwyr Hebog wedi rhedeg 124
Milltir mewn tridiau i godi arian at Dîm Achub Aberglaslyn. Dymunai bob llwyddiant a
llongyfarchiadau i’r tri . Apeliodd i’r cynghorwyr adrodd am unrhyw lwyddiannau y gwyddent 
amdanynt gan na ddymunai gadael neb allan.
Dymunai ddiolch a llongyfarch Tom a Myfanwy Gloster am drefnu Eisteddfod Greadigol hynod
o lwyddiannus. Roedd y Cadeirydd wedi ei syfrdanu o weld y fath gefnogaeth a thalent leol a 
chyfeiriodd at gategori lego y plant ble roedd yna fodel wedi ei greu mewn lego o’r Coliseum.
Yn yr un modd diolchodd i bawb oedd wedi bod yn rhan o drefnu'r Rali Sgwteri llwyddiannus a
braf oedd gweld bwrlwm yn y dref a’r Ganolfan.

Adroddodd ar welliannau oedd wedi digwydd yn y dref sef y gwair wedi ei dorri yng nghae 

Bodawen, y gwaith peintio ym Mryn Coffa wedi ei gwblhau a’r giât ddiffygiol yn y Dora bellach

yn gweithio.

Mae gweithio caled wedi bod yn y cefndir i sicrhau y byddai’r Aelod Cabinet yn cyfarfod efo’r
cynghorwyr i drafod y toiledau cyhoeddus. Hefyd roedd arwyddion uniaith Saesneg Lidl wedi eu

nodi a’r manylion a lluniau wedi eu pasio i’r swyddog perthnasol.
Efo’r Cyngor Tref ar fin cyfethol aelod newydd dymunai ddiolch i Dafydd Prichard am ei 

wasanaeth diflino am flynyddoedd maith ar y Cyngor Tref . Dymunai fod llythyr yn cael ei
ddanfon i gyfleu’r diolch yma.
Gofynnodd i bawb edrych ar y manylion sydd wedi eu nodi amdanynt ar wefan y Cyngor Tref er
 mwyn sicrhau eu bod  yn gywir ac nad oes unrhyw wybodaeth angen ei newid/ diweddaru.

Yn olaf nododd y Cadeirydd y bydd yn cysylltu drachefn efo aelodau seneddol perthnasol i
sicrhau fod Tŷ Moelwyn yn parhau i gael cefnogaeth i geisio achub swyddi.
35. Cadarnhau cywirdeb ac arwyddo cofnodion y cyfarfod blynyddol 9fed o Fai 2017.
Penderfynwyd :   Ar ôl cywiro sillafu enw’r Cyng. Llywelyn Rhys, cadarnhawyd y cofnodion fel y rhai cywir a llofnodwyd hwy gan y Cadeirydd yn unol â gofynion y  gyfraith.
36. Cadarnhau cywirdeb ac arwyddo cofnodion  cyfarfod 9fed o Fai 2017.
Penderfynwyd :  Cadarnhawyd y cofnodion fel y rhai cywir a llofnodwyd hwy gan y Cadeirydd yn unol â gofynion y  gyfraith.

37. Cadarnhau cywirdeb ac arwyddo cofnodion cyfarfod arbennig (toiledau cyhoeddus) 5ed o Fehefin 2017.
Roedd y Cyng. Jason Humphreys wedi gwneud y sylw canlynol yn ystod y cyfarfod : bod Cyngor Gwynedd heb fod yn dryloyw yn y modd yr oeddent wedi creu opsiynau Her Gwynedd a bod mwyafrif o'r Cynghorwyr Sir a'r cyhoedd wedi cael eu hamddifadu o adroddiad cefndirol 600 tudalen.
Penderfynwyd :  Gyda’r cywirdeb uchod wedi ei gynnwys cadarnhawyd y cofnodion fel y rhai cywir a llofnodwyd hwy gan y Cadeirydd yn unol â gofynion y  gyfraith.
38. Cyfle i’r Cynghorwyr ddatgan diddordeb.
Cyng. Selwyn Griffiths- gohebiaeth rhif  2 Capel Salem.

Cyng. Selwyn Griffiths- gohebiaeth rhif  20 Capel Salem.

Cyng. Selwyn Griffiths- gohebiaeth rhif  6 – Y Ganolfan.

Cyng. Bethan O Rees Jones – gohebiaeth rhif 2 Capel Salem.

Cyng. Bethan O Rees Jones – gohebiaeth rhif 20 Capel Salem.

Cyng. Llywelyn Rhys – gohebiaeth rhif 6 – Y Ganolfan.

Cyng. Llywelyn Rhys – mater gerbron – Llywodraethwyr Ysgol Eifion Wyn.

Cyng. Carol Hayes – gohebiaeth rhif 6 – Y Ganolfan.

Cyng. Gwilym Jones – gohebiaeth rhif 6 – Y Ganolfan.

Cyng. Nia Jeffreys - gohebiaeth rhif 6 - Y Ganolfan.
Cyng. Jason Humphreys – gohebiaeth rhif 6 – Y Ganolfan.

Cyng. Alwyn Gruffydd – gohebiaeth rhif 6 – Y Ganolfan.

Materion Gerbron
39. Cyfethol cynghorydd i’r sedd wag ar Ward Orllewinol Porthmadog. (Llythyrau cais gan ddau ymgeisydd ynghlwm).

Rhoddwyd cyfle i’r ddau ymgeisydd oedd yn bresennol i wneud cyflwyniad byr i’r Cyngor Tref.
Cafwyd cyflwyniad gan Mr David Thomas a gan Mr Tommie Collins.
Aethpwyd i bleidlais gudd. Dosbarthwyd ffurflenni pleidleisio gan y Clerc.
Penderfynwyd :  Drwy fwyafrif pleidleisiau cyfetholwyd Mr. Tommie Collins yn gynghorydd Ward Gorllewin Porthmadog.  Croesawyd ef i’r Cyngor Tref ac arwyddodd ffurflen datgan 
 derbyn swydd.

40. Cynrychiolydd ar Fwrdd Llywodraethwyr Ysgol Eifion Wyn.
Cynigwyd y Cyng. Llywelyn Rhys gan y Cyng. Selwyn Griffiths ond nodwyd ei fod yn aelod cyfetholedig ar y corf yn barod. Adroddwyd fod disgwyl newid yn y dref a’r cyfansoddiad.
Cynigwyd y Cyng. Tommie Collins gan y Cyng. Carol Hayes gyda’r Cyng. Gary Williams yn eilio.
Penderfynwyd : Enwebwyd y Cyng. Tommie Collins yn gynrychiolydd y Cyngor Tref. Y Clerc i adael i Glerc y Llywodraethwyr wybod manylion cyswllt y cynghorydd.
41. Polisi Cyfryngau Cymdeithasol – ar y bwrdd ers mis diwethaf (goheb. 24).

Cynigiodd y Cyng. Carol Hayes weithio ar y polisi i’w wneud yn addas at ofynion y Cyngor Tref. Eiliwyd y cynnig gan y Cyng. Selwyn Griffiths.
Teimlai’r Cyng. Jason Humphreys fod bob math o reolau yn cael eu defnyddio i dawelu cynghorwyr e.e. cyfrinachedd  a bod y polisi yma yn haen arall o reolaethau tawelu. Cynigiodd  y dylid derbyn y wybodaeth. Ategodd y Cyng. Simon Brooks ei fod yn teimlo fod y ddogfen yn annerbyniol. Eiliwyd cynnig y Cyng. Jason Humphreys  gan y Cyng. Llywelyn Rhys. Cadarnhawyd nad yw derbyn polisi ar y mater hwn yn orfodaeth.
Penderfynwyd : trwy bleidlais penderfynwyd derbyn y wybodaeth yn ôl y cynnig.
42. Pris torri gwellt  llwybrau/Bryn Coffa/Bodawen – ar y bwrdd ers mis diwethaf (goheb. 26).
Adroddwyd fod bob ymdrech wedi ei wneud i gael tri phris a bod cwmni Gwalch wedi dangos diddordeb ond heb ddod a phris gerbron o fewn yr amserlen. Cynigiodd y Cyng. Alwyn Gruffydd dderbyn y pris oedd wedi ei dderbyn gan Gyngor Gwynedd. Eiliwyd gan y Cyng. Gwilym Jones.
Penderfynwyd : rhoi'r cytundeb i Gyngor Gwynedd gan gofio gofyn am ddyddiadau toriadau er mwyn rheolaethau pryd a sicrhau fod y nifer cywir o doriadau yn digwydd.
43. Tesco - hysbysebion i recriwtio staff - Cyng. Bethan O Rees Jones.
Adroddodd y Cyng. Rees Jones am ymgyrch ddiweddar i hysbysebu am staff yn yr archfarchnad oedd wedi bod yn uniaith Saesneg ar ‘flipchart’ yn y siop. Nododd fod hyn yn gwbl annerbyniol mewn archfarchnad sydd yn gwasanaethu ardal eang ac ardal Gymraeg. Mae Tesco yn ymwybodol o’r ardal a dylent wneud yn siŵr fod y Gymraeg yn cael blaenoriaeth. Nododd fod hyn wedi bod yn rhywbeth mae’r Cyngor Tref wedi bod yn ei drafod sawl gwaith dros y blynyddoedd efo Tesco. Nodwyd eu body n cynnig gwersi Cymraeg i’r staff ond nad ydynt yn ei ddefnyddion wedyn.
Cynigiai y dylid ysgrifennu at y rheolwr lleol a; rheolwr Gogledd Orllewin Cymru/Lloegr i ofyn iddynt sicrhau fod y Gymraeg yn cael blaenoriaeth ym mhob agwedd o wasanaeth yr archfarchnad ym Mhorthmadog. Eiliwyd y cynnig gan y Cyng. Alwyn Gruffydd.
Nododd y Cyng. Llywelyn Rhys fod y cwmni wedi ymateb i gwynion wr twitter am yr hysbysebion Saesneg ar y ‘flipchart’ a bellach maent yn ddwyieithog.
Nododd y Cyng. Nia Jeffreys fod lot o staff yr archfarchnad yn siarad Cymraeg a roed dyn llawn canmoliaeth iddynt. Nododd mai problem efo polisi'r cwmni ydi hyn. Holodd y Cyng. Dafydd Lake os oes gan y cwmni bolisi iaith. Nodwyd nad oes gorfodaeth ar gwmnïau bellach i orfod cael polisi iaith.
Penderfynwyd : ysgrifennu yn ôl y cynnig.
44. Llwybr yr Arfordir - stepiau Min y Môr - Cyng. Angharad ab Iorwerth

Penderfynwyd : derbyn y wybodaeth.
45. Croesfan Bank Place - Cyng. Angharad ab Iorwerth.
Penderfynwyd : derbyn y wybodaeth.
46. Toiledau Cyhoeddus.
Adroddodd y Cadeirydd y sefyllfa ddiweddaraf a’r opsiynau. Nodwyd fod y Cabinet yn cyfarfod ar y 27ain o Fehefin 2017.
Nododd y Cyng. Alwyn Gruffydd fod hwn yn broblem sydd wedi ei wthio gan Gyngor Gwynedd gan eu bod am ddadlwytho cyfrifoldeb am doiledau cyhoeddus ar Gynghorau Tref/ Cymuned. Yn lleol byddai  traean o braesept y Cyngor Tref yn mynd ar gadw toiledau cyhoeddus yn agored. Nid oedd yn siŵr y byddent yn cau'r toiledau i gyd.  Os gwnânt byddent yn gwneud drwg iddyn nhw eu hunain, i’r gymuned ac i’r ardal.
Roedd barn y Cyng. Selwyn Griffiths yn rhanedig . Roedd yn fodlon cyfrannu at doiledau Borth y Gest a Phorthmadog. Roedd yn dal i ddweud y dylai’r pres mawr sydd yn cael ei hel ar y traeth ym Morfa Bychan fynd at redeg toiledau Morfa Bychan. Cytunodd y Cyng. Jason Humphreys efo hyn gan nodi fod pobl leol yn cyfrannu at wasanaeth nad ydynt yn debygol o’i ddefnyddio. Mae Cyngor Gwynedd yn dal gwn at bennau Cynghorau Tref i gadw toiledau ar agor. Nid yw’r ddadl yn un egwyddorol. Nododd y byddai ildio i’r bygythiad yma yn agor y drws i fwy o ofynion a byddai yn anodd gwrthod unwaith mae rhywun wedi cytuno i wneud ar un mater. Mae busnesau'r ardal yn barod yn ei chael yn galed rhwng trethi busnes, tâl parcio ac yn y blaen. Mae’r ymwelwyr yn talu am fynd ar y traeth a dylai cael defnydd o doiled fod yn rhan o hynny.
Nododd y Cyng. Gwilym Jones mai tai domestig fyddai yn talu am y toiledau yma dim y bobl sydd yn eu defnyddio. Roedd wedi bod mewn cyfarfod efo Cyfeillion Morfa Bychan yn ddiweddar ac wedi eu holi - nid oedd neb ohonynt erioed wedi defnyddio'r toiledau yma ym Morfa Bychan. Cytunai y dylai pres mynediad i’r traeth dalu amdanynt.
Cefnogai'r Cyng. Carol Hayes sylwadau’r Cyng. Alwyn Gruffydd. Ychwanegodd nad oedd y ffigyrau cynnal a chadw oedd wedi eu derbyn gan Gyngor Gwynedd yn gwneud synnwyr e.e. glanhau Tremadog dros £5,000. Nis oes basin yna - un toiled. Roedd wedi bod yna yn ddiweddar ac roedd gwe pry cop ym mhobman. Ni fyddai’n bosib gwario £5,000 ar lanhau lle mor fach. Nododd y dylai toiled Porthmadog gynnal ei hun o’r gost mynediad.
Teimlai'r Cyng. Bethan O. Rees Jones nad oedd ateb digonol wedi ei dderbyn pam nad yw rhan o arian am fynd ar y traeth yn cael ei ddefnyddio.
Teimlai’r Cadeirydd y dylid gosod cap ar faint y disgwylir i Gynghorau Tref / Cymuned gyfrannu. Doedd o ddim yn deg disgwyl codi praesept o 28%. Nododd fod llawer o gynghorau wedi cytuno i gyfrannu neu ddod i ryw fath o drefniant. Roedd wedi ystyried hyn yn fanwl ac nid oedd am weld y cyngor tref yn cyfrannu at dai bach Morfa Bychan ond gellid ystyried cyfrannu at y lleill yn dymhorol.
Teimlai’r Cyng. Alwyn Gruffydd y byddai unrhyw gytundeb i gyfrannu yn gosod cynsail beryg ac nad yw’r sefyllfa yn glir o gwbl gan fod ceisiadau grantiau ar y gweill yn ogystal â deddfwriaeth newydd. Cyngor Gwynedd sydd yn gyfrifol am doiledau a nhw ddylai ymateb
Teimlai’r Cyng. Llywelyn Rhys fod angen edrych ar ffyrdd gwahanol o ariannu hyn gan nodi fod toiledau sydd yn codi tâl fel arfer mewn gwell cyflwr. Mae Cyngor Gwynedd yn codi lot o arian oddiwrth ymwelwyr yn yr ardal yma a dylent ail fuddsoddi’r arian yn lleol.
Cynigiodd y Cyng. Alwyn Gruffydd adael y mater ar y bwrdd nes bod y sefyllfa yn gliriach o ran grantiau ac unrhyw ddeddfwriaeth newydd. Byddai’n anaeddfed iawn i Gyngor Gwynedd wneud penderfyniad o’r math yma heb y ffeithiau i gyd o’u blaen.
Eiliwyd y cynnig gan y Cyng. Selwyn Griffiths.

Cynigiodd y Cyng.Simon Brooks y dylid cyfrannu yn dymhorol at doiledau Borth y Gest a Porthmadog am gyfanswm o £4,000. Gofynnodd y Cyng. Nia Jeffreys beth fyddai oblygiadau hyn i bobl leol sef faint o gynnydd yn eu treth cyngor. Nodwyd y byddai oddeutu 7% o’r praesept. Ni chafwyd eilydd ar gyfer cynnig y Cyng. Simon Brooks, ac felly methodd y cynnig.
Penderfynwyd :  Trwy bleidlais  i adael y mater ar y bwrdd a pheidio cyfrannu dim at gostau rhedeg toiledau cyhoeddus yr ardal hyd nes y bydd canlyniadau ceisiadau grantiau yn hysbys yn ogystal ag unrhyw wybodaeth bellach o dan y ddeddfwriaeth / rheolaethau newydd sydd ar y gorwel. Pleidleisiodd y Cyng. Simon Brooks yn erbyn hyn a gofynnodd i'w bleidlais gael ei chofrestru.
Gadawodd y Cynghorwyr Bethan O Rees Jones a Llywelyn ab Owain Rhys y cyfarfod.

Materion i’w dwyn gerbron y Cadeirydd unai er gwybodaeth neu i’w rhoi ar y Rhaglen ar gyfer y cyfarfod nesaf (dyddiad cau rhaglen mis Mehefin 2017 –6ed o Fehefin  2017).
· Llwybr yr Arfordir - stepiau Min y Môr - Cyng. Angharad ab Iorwerth
· Croesfan Bank Place - Cyng. Angharad ab Iorwerth.
· Cyflwr ochr ffyrdd yr ardal - Cyng. Alwyn Gruffydd.
47. Rhestr gohebiaeth /aros am ateb.
Penderfynwyd :  ysgrifennu at Arwel Williams (Tom Parry) oedd wedi gweithredu efo Jones Bros a Breese Gwyndaf yn sicrhau £20,000am ddarn o Gae Chwarae Bodawen. Tybed fyddent wedi cael prawf perchnogaeth cyn talu'r fath swm ? Ysgrifennu at Breese Gwyndaf ac Un Llais Cymru. Yn dilyn cyngor, edrych ar gychwyn y broses o gofrestru Ynys Galch, Cae Pawb a Chae Chwarae Bodawen. Danfon llythyr atgoffa at eraill sydd heb ateb.
GOHEBIAETH:

48.
Adran Rheoli’r Rhwydwaith, Llywodraeth Cymru- cadarnhau polisi iaith (ymateb i lythyr rhaglen Mai, cofnod 28).

Penderfynwyd : derbyn y wybodaeth.
49.
Alys Lloyd Jones, Swyddog Adfywio Bro-Capel Salem (ymateb i lythyr rhaglen Mai, cofnod 15). Twm Edwards, Capel Salem-astudiaeth dichonolrwydd (ymateb i lythyr rhaglen Mai, cofnod 15). Trafodwyd y ddwy ohebiaeth yr un pryd.
Cynigiodd y Cyng. Alwyn Gruffydd y dylid llythyru at Gapel Salem gan gopïo Alys Lloyd Jones i mewn yn derbyn y wybodaeth ddiweddaraf ganddynt gan nodi fod y Cyngor Tref yna iddynt pan fo angen. Eiliwyd y cynnig gan y Cyng. Carol Hayes.
Fel gwelliant cynigiodd y Cyng. Jason Humphreys y dylid ysgrifenni at Alys gan nodi fod gwaith mapio wedi ei neud yn y gorffennol gan nifer o gyrff e.e. Breuddwydion Bro, Ardaloedd llesiant, WDA a  Grŵp Effaith y Ffordd Osgoi. Mae angen gwneud gwaith tyfn a phroffesiynol yma , dim gwneud gwaith sydd eisoes wedi ei wneud. Eiliwyd y cynnig yma gan y Cyng. Gary Williams.
Penderfynwyd :  trwy bleidlais mwyafrif i ymateb yn ôl cynnig y Cyng. Jason Humphreys.
50. Mark Drayford AC – Awdurdod Trethi Cymru (ymateb i lythyr at Carwyn Jones, rhaglen

Chwefror , cofnod 301).
Teimlai’r Cyng. Alwyn Gruffydd fod hwn yn llythyr damniol. Nodwyd pryder mawr am gynnwys y llythyr yn benodol yr awgrym ynddo na fyddai ardal Porthmadog yma yn gallu diwallu’r angen am staff hefo’r sgiliau arbenigol ar gyfer lleoliad swyddi’r Awdurdod Cyllid. Mae awgrym o’r fath yn gondemniad o bolisi amlwg Llywodraeth Cymru o ganoli swyddi yn y De-ddwyrain gan amddifadu gweddill Cymru o swyddi cyhoeddus gwerthfawr a safonol fyddai’n hwb economaidd aruthrol i gymunedau megis Porthmadog. Mae’r polisi hwn hefyd yn gondemniad o safonau addysg ysgolion tu hwnt i’r De-ddwyrain ac yn lladd unrhyw uchelgais rhai sy’n dymuno byw a gweithio’n eu bro enedigol. Nodir y gellir cynnig cyfle i rai aelodau o staff yr Awdurdod Cyllid weithio o bell. Pan felly na ellir lleoli’r swyddi hyn ym Mhorthmadog? Maent wedi diystyru'r materion pwysig hyn i gyd a heb achub ar gyfle unigryw i o greu a chadw  swyddi o bwys mewn ardal wledig yn hytrach na pharhau â’r un hen beth o ganoli popeth yn ardal Caerdydd.
Cynigiodd y dylid ymateb yn gryf  yn dadlau pwyntiau hyn gan hefyd gopïo Dafydd Ellis Thomas AC  i mewn . Eiliwyd y cynnig gan y Cyng. Selwyn Griffiths.
Penderfynwyd : ysgrifennu yn ôl y cynnig.
Gadawodd y Cyng. Nia Jeffreys y cyfarfod.

51.
Arwel Williams, Tom Parry – Cae Bodawen (ymateb i lythyr , rhaglen Mai).
Penderfynwyd :  derbyn y wybodaeth ond pwyso am ateb gan Breese Gwyndaf.
52.
Liz Saville Roberts AS - treth twristiaeth (ymateb i lythyr rhaglen Chwefror , cofnod 304).
Penderfynwyd : derbyn y wybodaeth.
53.
Y Ganolfan – Y Ganolfan Groeso (ymateb i lythyr rhaglen Mai , cofnod 18).
Penderfynwyd :  gan fod cynifer o’r cynghorwyr wedi datgan diddordeb a gadael yr ystafell nid oedd cworwm i drafod yr ohebiaeth. Ei roi ar raglen mis Gorffennaf.
54.
Un Llais Cymru - Llywodraeth Cymru - Cod Ymarfer r Faterion y Gweithlu - Adroddiad

Monitro Blynyddol.


Penderfynwyd : derbyn y wybodaeth.
55.
Hannah Joyce, CG – yswiriant ar gyfer potiau blodau a 2 gwch.

Rhannwyd llythyr mwy manwl oedd wedi ei dderbyn gan Hannah gyda manylion pellach am faint a gwerth y potiau blodau.
Adroddodd y Clerc ei bod wedi cysylltu efo cwmni yswiriant y Cyngor Tref ac roeddent wedi cadarnhau na fyddai cost ychwanegol gan y byddai’r potiau yn dod o dan adran ‘dodrefn stryd’ yn y polisi.
Penderfynwyd : cytuno i yswirio'r potiau blodau (bydd angen cadarnhad am gyfrifoldeb am y cychod pan mae penderfyniad am eu lleoliad a.y.b.).Ychwanegu’r potiau blodau at gofrestr asedau'r Cyngor Tref.
56. Un Llais Cymru – Model Brotocol Datrysiadau Lleol ar gyfer Cynghorau Tref a Chymuned.

Cynigiodd y Cyng. Carol Hayes edrych arno er mwyn ei ystyried yng nghyfarfod blynyddol 2018. Eiliwyd hyn gan y Cyng. Selwyn Griffiths.
Cynigiwyd gwelliant gan y Cyng. Alwyn Gruffydd sef derbyn y wybodaeth ac ymwrthod o’r modd yma o blismona eu hunain. Teimlai fod sefyllfa beryglus yn bod os yw Cyngor Tref yn trafod cwyn am gyd aelod. Byddai hyn yn agor drysau i bob math o gyhuddiadau, ragfarnau a thueddiadau.

Eiliwyd y cynnig gan y Cyng, Jason Humphreys
Penderfynwyd : drwy fwyafrif pleidlais i ymateb yn ôl cynnig y Cyng. Alwyn Gruffydd.
57. Amgueddfa’r Môr Porthmadog – Cylchlythyr Gwanwyn 2017, er gwybodaeth.
Penderfynwyd : derbyn y wybodaeth gan nodi llongyfarchiadau i’r amgueddfa ar eu gwaith.
58. Plantlife Cymru – gwybodaeth am brosiect newydd.
Penderfynwyd : derbyn y wybodaeth.
59. CG, Gwasanaethau Cyfreithiol - Y Pwyllgor Safonau - hyfforddiant.

Nodwyd fod y Cyng. Carol Hayes wedi ei henwebu  yn y cyfarfod diwethaf a bellach wedi cwblhau ffurflen gais a mynychu cyfweliad. Disgwylir y canlyniad.
Penderfynwyd : derbyn y wybodaeth a nodi fod cefnogaeth i’r Clerc a’r Cadeirydd fynychu’r hyfforddiant pe dymunent.
60. CG, Uned Gyfreithiol - Gorchymyn Cyngor Gwynedd (ardaloedd Arfon a Dwyfor)

(Cyfyngiad Cyflymder Parth 20,30,40 m.y.a.) 2017.
Penderfynwyd : derbyn y wybodaeth.
61. Cyngor Iechyd Cymuned – Datganiad i’r Wasg 17.5.17.
Penderfynwyd : derbyn y wybodaeth.
62. Dewi Wyn Owen , CG - Llwybr Cae Llety ( ymateb i lythyr rhaglen Mawrth, cofnod 340).
Penderfynwyd : derbyn y wybodaeth.
63. CG, Priffyrdd a Bwrdeistrefol - Rhaglen Waith Trafnidiaeth a Phriffyrdd mis Mehefin 2017. Penderfynwyd : derbyn y wybodaeth.
64. Cadw – Cylchlythyr.
Penderfynwyd : derbyn y wybodaeth.
65. Awdurdod Tân ac Achub Gogledd Cymru - ymgynghoriad cyhoeddus (copi llawn ar y bwrdd). Penderfynwyd : gofyn i’r Cyng. Keith Roberts os byddai yn fodlon edrych ar y ddogfen ymgynghori ac adrodd yn ôl unrhyw bryderon.
66. CG, Adran Amgylchedd – Hysbysiad o gais deddf trwyddedu 2013 (copi llawn ar y bwrdd). 
(gofyn am gael gwerthu alcohol hanner yn yng nghynt).
Penderfynwyd :  dim gwrthwynebiad.
67. CG, Adran Amgylchedd - gwaharddiad trafnidiaeth dros dro - Croesfan Wastad Traeth Mawr.
Penderfynwyd : derbyn y wybodaeth.
68. CG,Adran Amgylchedd – gwaharddiad trafnidiaeth dros dro – Croesfan Wastad Stryd Fawr.

Penderfynwyd : derbyn y wybodaeth.
69. Un Llais Cymru – Llywodraeth Cymru – Fframwaith Datblygu Cenedlaethol Cymru –

Cylchlythyr Mehefin 2017.
Penderfynwyd : derbyn y wybodaeth.
70. Materion Ariannol.
Biliau i’w talu :
Dylan Edwards – gwaith peintio Lloches bws



=
£400.00

Mr E G Jones-  petrol torri gwair Cae Pawb



=
£6.16

Glenda Burke – deunydd swyddfa/ stampiau



=
£55.00

Glenda Burke – cyflog mis Mai 2017




=
£522.73
Cyllid a Thollau EM – treth incwm cyflog clerc mis Mai 2017

=
£130.60

Derbyniadau:
Llog Banc – Mai 2017






=
£1.440


Rhent Cae Pawb 







=
£783.50
Praesept – hanner cyntaf 2017-2018




=
£27,825.00

Ad daliad TAW 2016-2017





=
£2,111.81

Cronfa’r Cadeirydd

Cadarnhau lwfans y Cadeirydd am 2017/2018 (2016/17 - £1,200)

Archwiliad 2016/2017

Yr archwiliwr mewnol Mr John Roberts wedi gorffen ei ymchwiliad. Dim byd angen sylw.
Copi o’i adroddiad ynghlwm.
Penderfynwyd: talu’r biliau uchod a nodwyd y derbyniadau.  Cynigwyd cadw lwfans y Cadeirydd yn £1,200.00 am flwyddyn 2017/2018. Croesawyd adroddiad cadarnhaol yr archwiliwr mewnol a diolchwyd i’r Clerc am ei gwaith trylwyr. Nodwyd y bydd dogfennau perthnasol a’r ffurflen flynyddol nawr yn mynd ymlaen i’r archwiliwr allanol.
71. Ceisiadau Cynllunio 


i)  C17/0504/44/HY  - Cais i osod arwydd ffasgia ag arwydd ymestyn newydd

     
103, Stryd Fawr, Porthmadog, Gwynedd, LL49 9EY


Penderfynwyd :  : Dim gwrthwynebiad.

